
Il-Kumitat iltaqa' fil-Palazz, il-Belt Valletta, fis-7:04 p.m.

Talba

MINUTI

Il-Minuti tal-Laqgħa Nru. 83 li saret fit-3 ta' Lulju 2002, ġew konfermati.

  THE CHAIRMAN (Onor. Leo Brincat):  Qabel  ngħaddu għall-business  tal-lum  nitlob lis-segretarja taqra xi korrispondenza li rċevejna.

  L-ISKRIVANA TAL-KUMITAT:  Għandna follow-up letter mingħand is-Sur John Gatt, Segretarju Permanenti fil-Ministeru tal-Ġustizzja u Kunsilli Lokali dwar il-kunsilli lokali, ittra mingħand il-Borża ta’ Malta b’risposta għall-informazzjoni li talab l-istess Kumitat dwar spejjeż għall-conferences, workshops and training u ittra oħra mingħand il-Foundation for Medical Services li tgħid hekk: 

The Hon. Leo Brincat ACIB MP

Chairman

Public Accounts Committee

House of Representatives

The Palace

Valletta

Thru:   The Hon. Dr. Louis Deguara

            MD MP

Minister of Health

Dear Mr Brincat

Re:  Public Accounts Committee Meeting Number 82

Please refer to the above named meeting held on the 19th June 2002 and your letter dated 24th June 2002 enclosing the transcript of the meeting and copies of extracts with the relative requests for information.

The information requested is being referred as follows:

Extract No. 1 – Total Estimated Cost of Project  
- 
Appendix I

Extract No. 2 – Variation of Works

 
- 
Appendix II

Extract No. 3 – Migration Planning Consultancy Time Plan -
Appendix III

Please also refer to extract from meeting referred to our office on the 25th June 2002 requesting information about expenditure incurred vis-à-vis foreign consultants.  The information is included as Appendix IV.

I trust that the attached information meets with your approval.  Do not hesitate to contact the FMS if you require additional information.

Yours sincerely

Emmanuel Attard

Chief Executive

  THE CHAIRMAN:   Biex inżid ma’ dan ngħid li llum l-Awditur ippreżentana wkoll bil-funds report tal-Malta Centre for Restoration.  Fil-fatt minbarra li jien irċevejt kopja tiegħu bħala chairman tal-PAC, ġie wkoll tabled fil-Kamra tar-Rappreżentanti mill-Ispeaker.  Nissuġġerixxi li kopja tal-korrispondenza tiġi mgħoddija lill-press minflok noqogħdu naqraw id-dettalji kollha tagħha hawnhekk.  

L-Onor. George Hyzler. 

  ONOR. GEORGE HYZLER (Segretarju Parlamentari):  Naf li l-minuti diġa` ġew konfermati pero` xtaqt nirriferi għal rimarka li hawn fl-istess minuti li tgħid “Fil-bidu tal-laqgħa ċ-Chairman irrimarka li m’huwiex aċċettabbli li tagħrif mitlub mingħand korporazzjonijiet jieħu ġimgħat biex jasal quddiem il-Kumitat, u dan b’riferenza speċifika għall-FMS u l-Universita`”.  Ma nafx kemm huwa floku li fil-minuti jiġu mniżżlin dawn it-tip ta’ rimarki għaliex jekk ikollhom jiġu nnotati r-rimarki li jsiru mill-membri ma jkollokx minuti ta’ dan it-tip, imma jkunu minuti ddettaljati.  Jien m’iniex qed nissuġġerixxi li titneħħa għaliex ovvjament il-minuti ġew approvati, pero` ma jidhirlix li huwa floku li r-rimarki li jgħaddi ċ-chairman jew kwalunkwe persuna oħra għandhom jiġu nnotati fil-minuti li huma biss ir-res gestae. 

  THE CHAIRMAN:  Nieħdu nota ta’  l-osservazzjoni u ngħaddu għall-business li għandna llum.

RAPPORTI ANNWALI U STQARRIJIET FINANZJARJI TA’ L-UNIVERSITA` TA’ MALTA GĦAS-SNIN 1999 U 2000 (KONT.)

  THE CHAIRMAN:  Nibda biex nistieden lill-Awditur Ġenerali u lir-Rettur ta’ l-Universita` flimkien ma’ xi staff li jħossu li jkunu jistgħu jgħinuhom sabiex jingħaqdu magħna madwar il-mejda.

Is-Sur  Joseph G. Galea, Prof. Roger Ellul Micallef, Prof. Daniel Darmanin, Prof.  Joseph Micallef, Prof. Ian Refalo u s-Sur Ivan Grixti ħadu posthom madwar il-mejda.

  THE CHAIRMAN: Meta ġejna biex naġġornaw il-laqgħa preċedenti fuq l-estimi ta’ l-universita` kien hemm talba li jiġu diskussi d-diversi kumpanniji sussidjarji li għandha l-istess universita`.  L-ewwel accounts li għandi quddiemi huma dawk tal-Malta University Share Management Company Limited for the year 2000/2001.  

Kummenti?  Il-Prof. Ellul Micallef.

  PROF. ROGER ELLUL MICALLEF (Rettur ta’ l-Universita`):  Mr Chairman, qabel nibdew xtaqt nitlob apoloġija għall-fatt li l-accounts setgħu forsi waslu xi ftit tard, pero` dan ġara minħabba diversi raġunijiet.  L-ewwel raġuni kienet li xtaqna nibagħtu wkoll l-accounts ta’ din is-sena ħalli b’hekk ikunu kompluti, it-tieni raġuni kienet li ftit minnhom kienu għadhom għand l-awdituri u konna qed nistennewhom jiġu lura, u t-tielet raġuni kienet li dan iż-żmien ħafna minna - inkluż jien u anke wieħed mill-Membri tal-Kumitat tiegħek - nkunu nvoluti fil-korrezzjonijiet tal-karti ta’ l-eżamijiet.

  THE CHAIRMAN:  Nistgħu issa ngħaddu għal rimarki jew mistoqsijiet min-naħa tal-Membri tal-Kumitat.  L-Onor.  Evarist Bartolo.

  ONOR. EVARIST BARTOLO:  Xtaqt nistaqsi x’inhi l-Gestione Link Spa  - qed nitkellem dwar paġna 11 tar-rapport għas-sena li tagħlaq fit-30 ta’ Settembru 2000 u dwar paġna 12 tar-rapport għas-sena li tagħlaq fl-aħħar ta’ Settembru, 2001 – u xtaqt ukoll spjegazzjoni taċ-ċifri fejn qed jingħad li ”the aggregate amount of capital and reserves amounted to Lm45,000” u  “the loss for the year was Lm307,383 and the loss for the year 2000 was Lm452,901”.  Xtaqt ftit spjega ta’ dawn il-figuri u x’hemm warajhom. 
  PROF. DANIEL DARMANIN (Dean of Faculty of Economics, Management and Accountancy):  Nibda biex ngħid li l-Malta University Share Management Company Limited għandha bħala shareholder lill-universita`.  Kienet ittieħdet deċiżjoni li jinfetaħ campus f’Ruma, pero` peress li l-ammont ta’ kapital u flus li kien hemm bżonn kienu kbar u l-Universita` ta’ Malta m’għandhiex ir-riżorsi biex tagħmilha, investiet madwar Lm15,000 f’share management company.  L-ammonti li ħarġu l-partners f’din il-kumpannija kienu kbar, mhux biss bħala kapital iżda bħala ammonti li huma avvanzaw lill-kumpannija biex tiġi mwaqqfa l-universita`.  

Huwa ovvju li biex tissettja universita` fil-qalba ta’ Ruma jirrikjedi kapital kbir u wieħed irid ikollu n-nifs sakemm l-entrapriża tiġi fuq saqajha.  Peress li aħna konna nafu li l-universita` ma jistax ikollha riżorsi bħalma għandhom il-partners l-oħra, għamilna s-safeguards tagħna.  L-ewwelnett aħna konna nafu li l-liġi Taljana dwar il-kumpanniji hija differenti minn dik Maltija fis-sens li tgħid li fejn ikun hemm loss ta’ kumpannija li allura jkun qed inaqqas l-equity tal-kumpannija, ix-shareholders ikunu obbligati li jerġgħu jpoġġu dak l-ammont fil-kumpannija biex jagħmlu tajjeb għal dak it-telf.   Aħna konna nafu b’din u għamilna agreement max-shareholders li jgħid li jekk ikun hemm xi losses, il-loss tax-share management iridu jagħmlu tajjeb għalih ix-shareholders l-oħra.  Dan qablu miegħu u allura meta kien ikun hemm defiċjenza, ix-share ta’ Malta kienu joħorġuh ix-shareholders l-oħra.

Peress li x-shareholders l-oħra jemmnu f’dan il-proġett, kull sena li kien hemm xi losses – u r-raġuni li kien hemm losses kienet għaliex intnefqu ammonti ta’ flus kbar bħala kapitali li dawn iridu d-deprezzament tagħhom - bdew jagħmlu tajjeb għalih huma billi jerġgħu jinvestu fil-kumpannija dawk l-ammonti li qed jidhru hemmhekk bħala li huma losses.  L-universita` ta’ Malta initially kienet ħarġet Lm15,000 u sal-lum dak huwa l-ammont li ħarġet.  Peress li aħna pprevedejna li biex jintlaħaq il-breakeven point għall-Universita` ta’ Malta ried jgħaddi ċertu ammont ta’ żmien fejn fihom ikun hemm losses, biex ikun hemm return lejn l-universita` mill-ewwel sena ta’ l-operazzjoni, għamilna wkoll agreement fejn għedna li għandhom jgħaddu lill-Universita` ta’ Malta 7.5% mit-tuition fees.   Allura tista’ tgħid li l-Universita` ta’ Malta fdiet il-Lm15,000 li ħarġet għaliex kull sena rċevejna 7.5% on tuition fees irrespective mill-losses li kienet qed tagħmel il-kumpannija f’Ruma.
F’Novembru li għadda sar ukoll ir-restructuring tal-kapital għaliex daħlu shareholders ġodda u peress li kiber l-ammont ta’ kapital, l-ammont li ħarġet l-Universita` ta’ Malta in relation mal-kapital il-ġdid ċkien, fis-sens li Malta ġie għandha 5% tal-kapital minflok 33%.  Aħna ma ridniex noħorġu aktar flus fil-kapital għaliex li jinteressana huwa li jkollna  dak l-income u għamilna agreement fejn għollejna s-7.5% għal 10% bl-inqas ammont li nistgħu nieħdu jkun ta’ Lm35,000 fis-sena.  

  ONOR. EVARIST BARTOLO:  Min huma l-partners l-oħra ta’ din il-kumpannija?  

  PROF. DANIEL DARMANIN:  Il-partners l-oħra huma Italpar u BTI.  

  ONOR. EVARIST BARTOLO:  Prof., inti għedt li meta qed tħares ‘il quddiem tara li jrid jgħaddi żmien twil biex jintlaħaq il-breakeven point.  Xi kemm taħsbu li huwa twil dan iż-żmien?  

  PROF. DANIEL DARMANIN:  S’issa diġa` għaddew tliet snin mill-operat u minn informazzjoni li għandna naħseb li filwaqt li din is-sena ma tkunx waħda profittabli, is-sena d-dieħla se jkun hemm breakeven.  Dan ovvjament jiddependi min-numru ta’ studenti li jidħlu f’Ottubru li ġej.  Aħna nikkalkolaw li jekk ikun hemm madwar 220 student - bħalissa hemm 160 – allura jintlaħaq il-breakeven point.  

Irrid ngħid li l-iskop tagħna m’huwiex biss dak finanzjarju imma anke li npoġġu iktar lill-Universita` ta’ Malta fuq il-mappa tad-dinja biex b’hekk l-Universita` ta’ Malta jkollha aktar exposure u tkun tista’ tattira studenti mhux biss għal Ruma iżda anke għal Malta.

  PROF. ROGER ELLUL MICALLEF:  Mr Chairman, xtaqt li bil-permess tagħkom ngħaddi żewġ kummenti. L-ewwelnett irrid ngħid li jidher li dan il-campus rebaħ ukoll il-fiduċja tal-gvern Taljan għaliex minn din is-sena beda jibgħat madwar 40 uffiċjal tiegħu hemmhekk biex jagħmlu korsijiet fuq international law, international relations u anke ta’ l-Ingliż u qed iħallas tagħhom.  Naturalment meta ftaħna, id-dinja akkademika Taljana ma ħadet gost xejn bil-preżenza tagħna f’Ruma.  Fil-fatt jiena kelli ħbieb fil-konferenza tar-retturi Taljani li fetħuli għajnejha u qaluli li dawn lesti jagħmlulna gwerra using all means.  Sfortunatament ġara li l-media tagħna rrepetiet dak li deher f’xi gazzetti Taljani mingħajr m’aħna ġejna mitlubin nagħtu l-kummenti tagħna.  Waħda minnhom kienet il-famuża storja ta’ l-ispiji.  Inċidentalment l-artiklu li deher fuq l-ispiji serva ta’ free advertising għaliex dak il-kors imtela’ sew.

Aħna ħriġna - u daħħalniha diġa` - is-somma ta’ Lm15,000 li naħseb li llum il-ġurnata kulħadd japprezza li lanqas hija biżżejjed biex tiftaħ ħanut tal-grocer aħseb u ara campus fiċ-ċentru ta’ Ruma!  U hawnhekk jien nixtieq pubblikament nirringrazzja - kif diġa` kelli okkażjoni nagħmel fil-kunsill - lill-Prof. Darmanin u lill-Prof. Refalo li b’riħet ix-xogħol tagħhom f’numru ta’ laqgħat li kellna Ruma, irnexxilhom iġibu għall-universita` business terms li kif smajtu minn dak li spjega l-Prof. Darmanin mhux faċli li wieħed jiksibhom.  Irrid nenfasizza l-fatt li x-xogħol kollu li għamlu għamluh mingħajr ma ċċarġjaw ċenteżmu wieħed biss lill-universita`.  Għalhekk jien naħseb li jistħoqqilhom li jien nirringrazzjhom pubblikament hawn kif diġa` għamilt.  

Il-Prof. Darmanin semma l-idea li ninternazzjonaliżżaw lill-universita`.  Fil-fatt  aħna diġa` bdejna  naraw il-benefiċċji minn dan għaliex ġejna approached mill-Universita` Vasco da Gama tal-Portugall fejn talbuna ngħinuhom fit-tagħlim fi skola tal-mediċina ġdida li qed jagħmlu hemmhekk u talbuna wkoll nagħtu kontribut f’dak li huwa lecturing.  GĦalissa kien biss fil-mediċina, pero` hemm ukoll il-ħsieb li dan isir ukoll fl-ekonomija, management u business.  

Rifless ieħor kien fuq l-M.A. in human rights  li jorganizza l-Prof. Refalo fejn din is-sena kien hemm madwar 80 applikazzjoni għalih minħabba l-kuntatti li għandna Ruma.  Aħna rajna li nieħdu ħsieb ir-relazzjonijiet tagħna ma’ numru ta’ universitajiet Taljani  u wrejniehom li aħna ma kellna l-ebda ħsieb li nitfgħu xi dellijiet koroh fuqhom; aħna daħħalna biss the Anglo-Saxon model ta’ tagħlim li huma ma kellhomx u li aħna qed ngħallmu wkoll bl-ingliż.  

Iffirmajna wkoll numru ta’ agreements magħhom inkluż agreements li huma jirrikonoxxu d-degree li tingħata mil-Link Campus biex il-gvern Taljan jirrikonoxxi lil dawk l-istudenti li jiggradwaw minn hemmhekk.  Inċidentalment irrid ngħid li l-Link Campus kienet l-unika foreign university li f’dawn l-aħħar snin ingħatat permess li topera mill-gvern Taljan. 

  THE CHAIRMAN:   L-Onor. George Hyzler.

  ONOR. GEORGE HYZLER:  Fil-fatt naħseb li r-risposta ħarġet waħedha għax jiena xtaqt li nallaċjaw l-iskop ta’ dan l-investiment ma’ xiex qed tipprova tilħaq l-universita` għaliex jiena għalija l-aspett finanzjarju huwa mportanti  u għandu jiġi diskuss speċjalment f’dan it-tip ta’ kumitat, pero` naħseb importanti li nallaċjaw miegħu x’inhi tipprova tilħaq l-universita`.  Naħseb li fir-risposta li ta r-rettur u l-Prof. Darmanin dan diġa` ntlaħaq.  

Xtaqt nistaqsi pero` jekk il-lecturers Maltin li jmorru jgħallmu ġo Ruma humiex qegħdin jitħallsu mill-Universita` ta’ Malta jew mill-ażjenda Taljana.

  PROF. DANIEL DARMANIN:  Le, l-universita` ta’ Malta ma tħallas xejn.  Kull meta jitla’ lecturer jew professur biex jgħallem l-Italja, il-Gestione Link Spa b’arranġament u b’agreements li saru formalment, tħallas l-airfare, il-lodging, il-per diem u r-rate per hour ta’ min jgħallem.  Normalment min jitla`, jitla` għal jumejn.  Per eżempju, il-courses li għamilna għamilnihom bħal kif qed inħaddmu dawk t’GĦawdex, jiġifieri l-executive MBA jiġu l-Ġimgħa wara nofsinhar u jmorru s-Sibt u ġieli anke l-Ħadd filgħodu.  Dawn jiġu f’alternate weekends u din hija tajba wkoll għalina li nitilgħu hemmhekk għaliex b’hekk ma nisfrattawx ix-xogħol u l-commitments li lecturer jew professur jista’ jkollu fl-Universita` ta’ Malta.    

  ONOR. GEORGE HYZLER:  Jien staqsejt dan għax għalija huwa vantaġġ ieħor li forsi wieħed jissotolinja li l-lecturers Maltin qed ikollhom exposure f’ambjent differenti u forsi l-ewwel kellna GĦawdex, issa għandna Ruma u min jaf għada fejn nistgħu nespandu.

  THE CHAIRMAN:  Aktar rimarki?  L-Onor. Evarist Bartolo. 

  ONOR. EVARIST BARTOLO:  Lura għal dawk il-figuri, jien nixtieq nifhem fuq xiex ikunu ntnefqu.  

 
  PROF. DANIEL DARMANIN:  L-ewwelnett l-universita` kellha tinvesti f’infrastruttura kbira li l-equipment kollu bid-depreciation kollu, il-ħlas kollu li jsir lill-professuri li qegħdin jgħallmu …  Il-problema li hemm hija li jekk inti ftaħt degree u jkun hemm biss sitt studenti, dan xorta waħda jrid jiġi run, u allura dak l-istudy unit ikun qed jiġi run at a loss għax il-professur Taljan, jew min ikun, xorta jrid jiġi biex jagħmel il-lecture u r-rati tal-professuri m’humiex baxxi.  Tista’ tgħid li l-bulk tal-flus imorru għall-ħlas tal-professuri għad-degrees li hemm, pero` hemm ukoll spejjeż ta’ l-amministrazzjoni biex tmexxi universita`.  

Per eżempju, darba minnhom għamlu publicity campaign kbira biex jiġbdu l-istudenti u l-ispiża għaliha kienet waħda fenomenali.  Ovvjament, l-investituri Taljani li ppumpjaw dawn il-flus kollha qegħdin jagħmlu hekk għax jemmnu li sooner or later dan se jagħti r-return għaliex kieku kienu jgħidulna “isma’ aħna nfaqna Lm1 miljun u armejnihom pero` we are not throwing good money after bad”.  Dawn qalulna li se jkomplu jpoġġu l-flus sabiex jissussidjaw dawn il-losses sakemm l-universita` tiġi fuq saqajha.  Din hija l-pożizzjoni sal-lum.

  ONOR. GEORGE HYZLER:  Għandi nifhem li għandna kontroll fuq il-livelli akkademiċi li ma jirifflettux il-persentaġġ li għandna fil-kumpannija?  

  PROF. IAN REFALO (Dean, Faculty of Law):  Rigward l-istruttura legali nista’ nispjega jien.  Aħna żammejna l-lat finanzjarju kompletament ristrett mil-lat akkademiku u kkreajna tliet entitajiet; waħda hija l-istituzzjoni akkademika tat-tagħlim, l-oħra l-istituzzjoni li żżomm il-liċenzja biex tgħallem l-Italja, u t-tielet waħda hija l-kumpannija soċjali li tagħmel l-investiment.  L-istituzzjoni akkademika, jiġifieri l-campus, huwa kollu kkontrollat b’regolamenti ppubblikati mis-senat ta’ l-universita` imbagħad ippublikati fil-gazzetta tal-gvern.  Il-liċenzja qiegħda fuq Societa` Consortile li hija a non-profit making company u li hija  kważi kollha ta’ l-universita`.  Kulma tagħmel din hija li żżomm il-liċenzja għat-tagħlim filwaqt li fil-kumpannija fejn hemm ir-riskju finanzjarju għandna preżenza fin-nomina tad-diretturi ta’ dik is-soċjeta` imma qagħdna attenti li fil-ftehim nistipulaw li t-Taljani jagħmlu tajjeb għal qualsiasi telf. 

  ONOR. EVARIST BARTOLO:  Kif inhuma mqassmin ix-shares bejn Brindisi Terminal u l-Italpar?  

  PROF. DANIEL DARMANIN:   L-Italpar għandhom 61.5%, il-BTI għandhom 33.5% u l-Universita` ta’ Malta għandha 5%.  

Dwar li qal il-Prof. Refalo tajjeb li wieħed ikun jaf li l-liċenzja li għandna mill-Italja biex noperaw bħala universita` m’hijiex vestita f’din il-kumpannija imma hija vestita fil-kumpannija Scarl  li hija non-profit making għaliex il-gvern Taljan ma jistax jagħti liċenzja lill-kumpannija li hija kummerċjali, u f’dik il-kumpannija l-Universita` ta’ Malta għandha 90%.  Jiġifieri 90% mill-kumpannija li għandha l-liċenzja hija ta’ l-Universita` ta’ Malta  u l-10% l-oħra huma tal-Gestione Link Spa għaliex is-Societa` Consortile tat lill-Gestione Link Spa kuntratt to manage l-affarijiet ta’ finanzi.  Jiġifieri jekk jiġri xi ħaġa lil dik il-kumpannija, aħna għandna l-liċenzja u allura nkunu nistgħu nsibu lil ħaddieħor.  

  PROF. ROGER ELLUL MICALLEF:  Nispera li qiegħed jinftiehem għaliex insistejt li nirringrazzja pubblikament lill-Prof. Refalo u lill-Prof. Darmanin.  

  ONOR.  EVARIST BARTOLO:  Xtaqt nistaqsi x’inhi eżattament in-natura ta’ l-attivita` tal-consortium Italpar.

  PROF. IAN REFALO:  Dan il-consortium huwa magħmul minn diversi soċji.  GĦandhom diversi interessi legali u kummerċjali normali.

  ONOR. EVARIST BARTOLO:  Imma huma pubbliċi jew privati?

  PROF. IAN REFALO:  Jiddependi kif tiddefinixxi pubbliku u privat.  Li nista’ ngħid huwa li dawn m’humiex statali imma huma privati fis-sens li jappartjenu lil intrapriżi privati imma ħafna minnhom ikunu broad based.  Per eżempju, Brindisi Terminal huwa pjuttost broad based fis-sens li hemm diversi soċji.  Jiġifieri dawn huma quoted public companies.

  ONOR. EVARIST  BARTOLO:  Tkun xi problema għalikom li tagħtuna d-dettalji dwar min huma dawn il-kumpanniji?

  PROF.  IAN REFALO:   Le, lanqas xejn.

  ONOR. GEORGE HYZLER:   Li qed jiġi ċċarat huwa li l-iskopijiet ta’ min investa f’dawn il-kumpanniji huma kummerċjali mhux akkademiċi, fis-sens li min investa hemm investa għal skop ta’ qligħ eventwali mhux għax għandu l-istess skopijiet li għandha l-Universita` ta’ Malta, jiġifieri li xxerred is-sistemi eċċ. 

  PROF. IAN REFALO:  Naturalment dawn investew il-flus għax dehrilhom li kien hemm l-opportunita` li wieħed jista’ jaqla’ l-flus minnha.  Issa jekk jaqilgħu jew ma jaqilgħux huwa riskju tagħhom mhux tagħna.  Għalina l-importanti hu li jinżammu l-istandards u m’għandna xejn kontra li dawn jaqilgħu l-flus għax naturalment jekk ma kenux se jaqilgħu flus ma kenux se jinvestu.

  PROF. DANIEL DARMANIN:  Xtaqt niċċara punt żgħir.  L-Italpar m’hijiex xi kumpannija imma hija abbreviation għal Italian partners.  

  ONOR. EVARIST BARTOLO:  Imma nassumi li huma kostitwiti bħala consortium. 
  PROF. DANIEL DARMANIN:  Le, jien naħseb li huma indipendenti. Naf żgur li hemm xi wieħed li għandu l-bulk tax-xhares.  Pero` inkunu nistgħu ngħaddulkom l-informazzjoni preċiża aktar ‘il quddiem.

  THE CHAIRMAN:  Tistgħu tibagħtu l-informazzjoni lis-segretarja mbagħad hi tgħaddiha lilna.  

Aktar rimarki?  L-Onor. Evarist Bartolo.

  ONOR. EVARIST BARTOLO:  Issemma li l-universita` hija assigurata minn 7.5% tat-tuition fees.  Minn kemm ilna noperaw hemmhekk, id-dħul kif kien?

  PROF. DANIEL DARMANIN:  Sa Diċembru 2001 kien ta’ Lm26,000, jiġifieri l-Lm15,000 li ħriġna daħħalniehom lura.

  ONOR. EVARIST BARTOLO:  Naħseb li ma tkunx idea ħażina kieku ‘l quddiem din il-parti jkollha spjega aħjar fl-accounts għaliex il-mistoqsijiet li għamilt kienu prorpju minħabba li l-ammonti kienu aggregate.

  PROF. DANIEL DARMANIN:  L-accounts li qassamna huma dawk pubbliċi li obbligata tagħmel kumpannija.  Fil-fatt dik in-nota hija requirement tal-Companies Act tal-liġijiet ta’ Malta li tgħid li jekk inti għandek kumpannija sussidjarja li għandek iktar minn 20% trid tagħti dettalji tal-performance ta’ dik l-associated company.  Fil-fatt din issa lanqas tibqa’ associated company, jiġifieri l-informazzjoni tonqos tista’.  Pero` aħna lesti li nagħtu l-informazzjoni kollha li jkun hemm bżonn lil dan il-Kumitat.  

  THE CHAIRMAN:  Hawn iżjed kummenti fuq din il-kumpannija sussidjarja?  Jidher li m’hawnx u għalhekk ngħaddu għall-Malta University Services Limited (MUS).  

Xtaqt nibda billi nagħmel osservazzjoni tal-bidu fuq il-profit and loss accounts for the year ending 30th September 2001.   Filwaqt li kien hemm awment fit-turnover u l-cost of sales baqa’ more or less l-istess, jiġifieri madwar 77.1%, il-profitt għas-sena finanzjarja jidher li niżel minn 8.2% għall-5.6%.  Xtaqt l-ewwelnett il-kummenti tagħkom dwar dan imma l-iktar fattur li xtaqt li forsi telaboraw dwaru huwa għal dak li għandu x’jaqsam ma’ staff costs li telgħu b’55% f’sena waħda, fil-fatt telgħu minn Lm40,000 għal Lm62,000 u l-wages and salaries żdiedu b’62.3%.  

  IS-SUR IVAN GRIXTI (Financial Controller, MUS):  Li ġara effettivament kien li ġew impjegati numru ta’ nies ġodda.  GĦamilna żmien fejn lanqas kellna general manager imbagħad ġiet magħżula l-persuna biex tkompli tmexxi l-kumpannija - Prof. Joe Micallef li huwa preżenti hawnhekk – u ovvjament daħlet ir-remunerazzjoni tiegħu.  Pero` apparti hekk ridna nsaħħu d-diviżjoni xjentifika fi ħdan il-kumpannija u għal dak l-iskop ġie mpjegat gradwat fix-xjenza biex jgħin iktar fix-xogħol ta’ konsulenza li għandna fil-qasam xjentifiku.  

Barra minn hekk, għal iktar minn sena, fil-qasam tal-korsijiet kien hemm in-nuqqas ta’ segretarja full time u ftit qabel ma daħal Prof. Micallef ġiet ingaġġata persuna biex tokkupa l-post ta’ segretarja fil-qasam tal-korsijiet.  Dawn kienu r-raġunijiet għalfejn attwalment żdiedu s-salarji.

  THE CHAIRMAN:  l-Onor. Evarist Bartolo

  ONOR. EVARIST BARTOLO:  Mr Chairman, bħala follow-up tal-mistoqsija tiegħek xtaqt nistaqsi jekk jistax ikollna breakdown ta’ l-administrative costs.  Jekk l-istaff costs huma Lm62,340, kif hemm f’paġna 12, meta tnaqqas l-administrative costs mill-istaff costs, dawk il-Lm65,575 x’inhuma?

  PROF. DANIEL DARMANIN:   Parti sostanzjali minn dak l-ammont hija charge li tagħmel l-universita` lill-MUS.  L-universita` tagħmel a management charge lill-MUS talli din tkun qed tuża l-isem u l-goodwill ta’  l-universita`.  Fil-fatt għas-sena 2001 dan kien jammonta għal Lm25,000.  L-ispejjeż l-oħra huma ta’ maintenanace, stationery, subscriptions għal publications, research,  depreciation, telephones, u affarijiet simili.

  ONOR. EVARIST BARTOLO:  Imma mbagħad nifhem li jifdal Lm40,000.

  PROF. DANIEL DARMANIN:  Iva.  Nistgħu ngħidu li hemm sub-contracting service li jammonta għal Lm3,000, stationery Lm4,000, subscriptions and publications Lm3,971, advertising and promotion expenses Lm1,947, office maintenance Lm4,769 u audit fees Lm1,500.  Nixtieq ngħid hawnhekk li dawn il-figuri ma nippublikawhomx imma qegħdin ngħiduhom għas-sodisfazzjon tal-Kumitat.  Fil-fatt hija x-xewqa tagħna li jekk ikun hemm bżonn ta’ ċerta informazzjoni ngħadduha liċ-chairman privatament.  Dawn huma accounts li  huma audited minn Price Waterhouse Coopers li jkunu vverifikaw dawn l-ispejjeż kollha u għamlu a clean report.  

  THE CHAIRMAN:  Iżjed kummenti?

  ONOR. EVARIST BARTOLO: Xtaqt immur għall-bidu fejn hemm id-dikjarazzjoni ta’ l-attivitajiet prinċipali ta’ l-MUS  u hemm imniżżel li “the principal activities which are unchanged since last year are to initiate and monitor technology transfer to strenghten education and industry relationships in Malta”.  Xtaqt li jkollna ftit eżempji ta’ kif fil-fatt saru dawn l-attivitajiet.
  PROF. ROGER ELLUL MICALLEF:  Mr Chairman, għal din id-domanda aħjar jirrispondi Prof. Joe Micallef. 

  PROF. JOSEPH MICALLEF  (General Manager, MUS)  Wieħed mill-objectives ta’ l-MUS huwa li ntejbu r-relazzjonijiet bejn l-industrija u l-universita`, u dan isir f’aspetti u f’livelli differenti.  Fil-fatt aħna ppreparajna u bgħattnilkom fuljett żgħir li jitkellem dwar ir-relazzjonijiet bejn l-industrija u l-universita`.  L-aspetti li tidħol fihom l-MUS ivarjaw; nagħmlu żvilupp  ta’ prodotti u equipment għall-industrija Maltija.  Ġeneralment dan l-iżvilupp isir mill-fakulta` ta’ l-inġenerija u l-fakulta` tax-xjenza.  Biex isir dan it-tip ta’ żvilupp naturalment hemm relazzjonijiet close ħafna bejn il-fakultajiet u l-intrapriżi li qegħdin hawn Malta għax naturalment wieħed irid jiddiskuti fuq livell ta’ teknoloġija u fuq livell ta’ expertise li hemm fil-fakultajiet.  Pero` l-MUS tieħu ħsieb li fejn hemm bżonn li jidħol iktar minn dipartiment wieħed ikun hemm koordinazzjoni bejniethom, fejn hemm bżonn li jkun hemm forsi xi spejjeż minn qabel tara li dawn isiru through MUS.  Dak huwa aspett wieħed mill-attivita` li ssir bejn l-universita` u l-industrija through MUS.  

Attivita` oħra hi li l-industrija spiss jitolbu ċerti rapporti fuq aspetti varji ta’ l-affarijiet li jiġru fl-industrija.  Kultant ikun hemm bżonn li jinħoloq team biex isiru dawn ir-rapporti u l-istess MUS tieħu ħsieb li mill-expertise li jeżisti fl-universita` jinħoloq dan it-team biex ikunu jistgħu jsiru dawn ir-rapporti.  Naturalment hemm imbagħad l-aspett ta’ training  u l-MUS tagħmel żewġ tipi ta’ courses, courses li jkunu miftuħin għal individwi u jista’ japplika għalihom kulħadd minn barra, u courses f’kumpanniji speċifiċi li jitolbuna nagħmluhom għall-impjegati tagħhom.  

Rigward tecnology transfer irrid ngħid li ċertu expertise li jinbeda mill-universita` mir-riċerka jew mid-development work li nistgħu nagħmlu jista’ jkollu valur kummerċjali u allura qed naraw x’sistema nistgħu nadottaw biex nippruvaw nagħtu valur lil dan ix-xogħol.  Fil-fatt qegħdin f’kuntatt ma’ kumpanniji barranin li huma esperti f’dan it-tip ta’ xogħol biex naraw x’ideat ikun hemm fl-universitajiet, x’teknoloġija tista’ tiżviluppa fl-universitajiet, x’software jista’ jiġi żviluppat u kif dan jista’ jingħata valur kummerċjali.  L-iskop huwa li nippruvaw inħajjru lill-istaff akkademiku ta’ l-universita` jiżviluppa din it-tip ta’ attivita` li jkollha xi valur kummerċjali għall-universita`.  

  ONOR. EVARIST BARTOLO:  Aħna nafu b’diversi individwi li huma fuq l-istaff ta’ l-universita` li jagħmlu konsulenzi personali u xogħol privat.  F’sitwazzjoni bħal din, l-MUS għandha xi relazzjoni?  Qed ngħid dan fl-isfond anke ta’ universitajiet f’pajjiżi oħra li jirregolaw b’kodiċi ta’ etika lill-istaff, fis-sens li jekk dawn se jieħdu xogħol ta’ konsulenza privata ma jistgħux jaqbdu u jitilqu għal rashom u jagħmluha huma u jaqilqgħu l-flus kollha huma, imma għandhom l-obbligu li jinfurmaw lill-universita`.

  PROF. DANIEL DARMANIN:  L-iskop li għalih inħolqot l-MUS  - jien kont hemmhekk meta din ġiet imwaqqfa fl-1985 – kien it-technology transfer u li x-xogħol li jista’ jsir mill-akkademiċi lill-industrija jiġi monitored u jgħaddi through l-kumpannija.  Jiġifieri dan kellu jkun bħala vehicle biex jiġi kkontrollat x’jista’ jsir bejn l-universita` u l-industrija privata.   Naturalment, fil-prattika ma tistax tikkontrolla x’jistgħu jagħmlu individwi personali bħala konsulenza li ma jgħaddux via l-MUS.  Dik hija xi ħaġa li hija diffiċli biex tikkonrollaha, pero` aħna fl-universita` nagħmlu l-isforzi kollha biex kemm jista’ jkun ix-xogħol jiġi channelled through l-MUS, anke għaliex meta wieħed jagħmel xogħol through l-MUS l-universita` awtomatikament tapprovah.  Meta jkun xogħol privat suppost li jgħaddi through l-kunsill.  

  ONOR. EVARIST BARTOLO:  Jiġifieri hawnhekk qed nitkellmu fuq intenzjonijiet nobbli.  (Interruzzjonijiet) Imma hemm min ma jitlobx il-permess u jibqa’ għaddej!

  PROF. ROGER ELLUL MICALLEF:  Fejn ikollna evidenza ta’ dan nieħdu l-passi, pero` l-evidenza mhux dejjem tkun hard and fast.   Li xtaqt ngħid ukoll huwa li bdejna naraw numru ta’ universitajiet barranin offering their degrees and wares anke hawn Malta kif qed jiġri f’kull pajjiż ieħor fid-dinja.  Barra minn hekk,  meta xi ħadd mill-universita` jagħti s-servizzi tiegħu lill-MUS, minħabba li nbidlet il-liġi tat-taxxa, dan jiġi taxed bil-35% filwaqt li jekk l-istess servizzi jiġi mitlub li joffrihom lil a foreign institution li qed tgħallem, jiġi taxed 15%.  Naturalment, human nature being what it is, it is understandable what happens. 

  PROF. DANIEL DARMANIN:   Hemm klawsola li tgħid li meta inti taħdem within the same organisation dak ma jgħoddx bħala part-time u allura trid tħallas it-taxxa fuqu.

 ONOR. EVARIST BARTOLO:   Bħala Membru Parlamentari naf, għaliex tapplika l-istess klawsola.  

  THE CHAIRMAN:  Aktar rimarki?  L-Onor. Galea Pace.

  ONOR. VICTOR GALEA PACE:  Is-servizzi li toffri l-MUS huma against payment? Jiġifieri jekk jien għandi kumpannija u nixtieq is-servizzi tagħkom, niġu f’agreement bejnietna u tkun ħaġa kontinwa jew inkella tkun one-off?

  PROF. JOSEPH MICALLEF:  Jiddependi mis-servizz.  Per eżempju, aħna għamilna test equipment għal kumpannija Ġermaniża li għandha subsidiary hawn Malta, u dan mhux biss għamilnih għall-kumpannija hawn Malta imma fil-fatt imbagħad il-kumpannija Ġermaniża l-Ġermanja ordnatu wkoll.  Dak kien proġett għalih u meta spiċċa ddisinjajnilhom proġett ieħor.  

Imbagħad noffru servizzi oħra bħal, per eżempju, calibration service għal ISO 9000 li huma kumpanniji ta’ l-electronics.  Naturalment ikun hemm kumpanniji li jiġu sena wara l-oħra jużaw is-servizzi tagħna u hemm kumpanniji oħrajn li jiġu darba biss.   

  ONOR. VICTOR GALEA PACE:   Qatt ġiet patented xi idea jew invenzjoni?

  PROF. JOSEPH MICALLEF:  Safejn naf jien le.   Naturalment wieħed irid jimmotiva lill-individwu biex jasal għall-aspett ta’ patenting.  Ma rridux ninsew pero` li l-aspett ta’ patenting and so on jinvolvi cost sostanzjali.  Fil-fatt ħafna drabi, il-patents hawn Malta jirrapportawhom għaliex meta tiġi biex tirrapporta lill-European Patent Office (EPO) jew lill-United States Patent and Trademark Office (USPTO) il-costs huma konsiderevoli. 

  ONOR. VICTOR GALEA PACE:   Imma tinformaw lill-industrijalisti b’dawk l-ideat li tkunu ħloqtu?

  PROF. JOSEPH MICALLEF:   Jiddependi mit-tip ta’ sitwazzjoni.  Parti mir-rwol tagħna bħala universita` hu li nintroduċu kontinwament teknoloġijiet ġodda u allura nkunu dejjem f’kuntatt ma’ kumpanniji diversi li jew jitolbuna huma kif jistgħu jużaw teknoloġiji ġodda jew inkella nissuġġerihulhom aħna għaliex naraw ċertu prodott  jew naraw ċerta production line u nkunu nistgħu nissuġġerulhom mod aħjar ta’ kif isir biex il-prodott joħroġ aħjar.  

Li nsibu huwa li jkun hemm ċerti kumpanniji li għandhom bażi kbira biżżejjed biex jagħmlu huma dan it-tip ta’ investiment fid-development tagħhom u hemm kumpanniji oħrajn li huma iżgħar u allura jiġu għandna biex jaraw kif jistgħu jieħdu dan it-transfer of technology.

Ta’ min isemmi wkoll il-fatt li l-MDC ta’ spiss iġġibilna nies minn barra li jkollhom idea li jagħmlu investiment Malta għaliex jafu li aħna nagħmlu dan ix-xogħol lill-industriji.  (Interruzzjonijiet)  Semmejt dik il-kumpannija għaliex għamilnilhom test equipment u wara li għamilnilhom test equipment żviluppajnilhom prodott ġdid u bħalissa qegħdin f’taħdidiet magħhom għaliex għandna idea oħra x’nistgħu nagħmlulhom.  

  ONOR. VICTOR GALEA PACE:   U dan ix-xogħol isir against payment?

  PROF. JOSEPH MICALLEF:  Iva, dan ix-xogħol huwa against payment, pero` tajjeb li wieħed isemmi hawnhekk li teżisti interaction oħra bejn l-universita` u l-industrija li mhux bilfors tkun against payment, fejn allura l-MUS ma tiġix involved speċifikament imma tkun parti mill-qafas ta’ l-interaction bejn l-universita` u l-industrija.   Nista’ nagħti l-eżempju ta’ l-electric car.  Hemmhekk qed issir riċerka għall-ST Microelectonics - naturalment l-expenses li hemm toħroġhom din il-kumpannija stess – pero` din ir-riċerka m’hijiex commercialisation ta’ xogħol ta’ l-universita` u allura hemmhekk bħalissa m’hemmx l-MUS involved imma hija xi ħaġa diretta bejn dipartiment u industrija partikolari.  

  THE CHAIRMAN:   L-Onor. Bartolo.

  ONOR. EVARIST BARTOLO:  Immur lura għall-punt li qajjimt l-ewwel.  Naf li n-natura umana hija dik li hi u f’Malta aħna umani iżjed mill-bqija tad-dinja, imma l-universita` tikkonsidra li ddaħħal qafas ta’ obbligi kif jeżistu f’universitajiet oħra?  (Interruzzjonijiet)  Imma li jkun jorbot!  

  PROF. ROGER ELLUL MICALLEF:  Wara numru kbir ta’ snin ta’ diskussjonijiet fl-aħħar nistgħu ngħidu li l-universita` għandha l-code of ethics għall-accademic staff tagħha li jorbot u li jiġi applikat. 

  ONOR. EVARIST BARTOLO:   Jiġifieri bħala mekkaniżmu ta’ inforzar, sodisfatti li bil-mod il-mod qed tinbidel din in-natura umana li qed nitkellmu dwarha?

  PROF. ROGER ELLUL MICALLEF:  Like everything else dawn l-affarijiet iridu jinbnew bil-mod, pero` jien m’għandi l-ebda dubju li l-universita` tagħna se tkun marbuta tajjeb bihom.  

  ONOR. EVARIST BARTOLO:  Il-persuni akkademiċi li jagħtu servizz f’istituzzjonijiet pubbliċi wkoll huma marbutin f’dan il-qafas?

  PROF. ROGER ELLUL MICALLEF:   Dawn il-persuni normalment mhux dejjem ikollhom permess mill-kunsill għaliex ħafna drabi jkunu approached …   Imma iva, tista’ tgħid li jkunu nformaw lili.  Onor. Bartolo, inti bħala ex ministru taf biżżejjed kif dawn in-nies jiġu meħuda mill-universita`, kemm minn amministrazzjoni u kemm minn oħra.  

  ONOR. EVARIST BARTOLO:  Dejjem għall-ġid ta’ l-universita`.

  THE CHAIRMAN:   L-Onor. Hyzler.

  ONOR. GEORGE HYZLER:  Jien kont fhimt li l-Malta University Share Managment Co. Ltd. kellha żżomm l-ishma tas-sussidjarji ta’ l-universita`.  Hemm xi raġuni għaliex dan mhux qed isir? Qed nistaqsi dan għaliex hemm diversi kumpanniji li għandhom shareholding structures differenti.  Hemm xi ħsieb li dawn eventwalment jinġabru taħt umbrella waħda?

  PROF. DANIEL DARMANIN:   Hija l-intenzjoni tagħna li jkun hemm holding company.  Il-Malta University Share Management Co. Ltd. kienet saret wara l-MUS u waħda mid-diffikultajiet li nqalgħet kienet jekk il-holding company kellhiex tkun l-MUS jew il-Malta University Share Management Co. Ltd.  Jien fl-opinjoni tiegħi għandha tkun il-Malta University Share Management Co. Ltd.  Waħda mill-affarijiet li se jsiru hija li jista’ jkun hemm xi restructuring fil-kumpanniji kif qed jeżistu din is-sena għaliex jista’ jkun hemm xi mergers jew forsi xi varjazzjonijiet mill-istrutturi li għandna lum.  Once li ssir din id-daqsxejn ta’ restructuring fuq ċerti kumpanniji hija l-intenzjoni li jaqgħu kollha taħt kumpannija waħda li tkun il-holding company biex ikunu jistgħu joħorġu one set ta’ consolidated financial statements li naħseb li jkun aktar faċli għal dan il-Kumitat biex jiddiskutihom.  Ħaġa naturali li f’ċerti kumpanniji se jkun hemm mergers u  jista’ jkun li jkun hemm xi kumpannija li anke tiġi xolta.  

  THE CHAIRMAN:  Iżjed kummenti?  L-Onor. Bartolo.

  ONOR. EVARIST BARTOLO:  X’ħin niġu għar-results and dividends - dejjem qed nitkellmu fuq l-ewwel paġna ta’ l-accounts ta’ l-MUS għas-sena li tagħlaq fit-30 ta’ Settembru, 2001 -  l-universita`, f’termini finanzjarji xi tkun ħadet mill-MUS f’dik is-sena?  

  PROF. DANIEL DARMANIN:  L-universita` tkun ħadet il-management charge ta’ Lm25,000 għal dik is-sena.   

  ONOR. EVARIST BARTOLO:  U dik hija fissa jew tiddependi mill-attivita`?

  PROF. DANIEL DARMANIN:   Le, tiddependi mill-attivitajiet.  Fil-fatt is-sena ta’ qabel kienet Lm30,000.  Il-bord tad-diretturi, meta jiltaqa’, ikollu r-rapporti ta’ x’ġara fl-attitivajiet u jiġu smati.   

Nista’ ngħid ukoll li sar arranġament li meta jkun hemm professur jew lecturer li jagħmel xi attivita`, kemm ta’ tagħlim kif ukoll ta’ konsulenza, il-profitt li jkun hemm ma jmurx kollu għall-MUS, imma parti minnu jmur għall-fakulta` jew dipartiment tiegħu u allura dawk huma flus ta’ l-universita` wkoll li jintużaw għal dak l-iskop.  

  ONOR. EVARIST BARTOLO:  U qed nifhem li dawk m’humiex inklużi fil-Lm25,000.

  PROF. DANIEL DARMANIN:   Le, m’humiex inklużi.

  IS-SUR IVAN GRIXTI:  Fuq il-korsiijet hemm rati stabbiliti fejn ir-residue li jkun hemm fuq kors partikolari, 75% minnu jmur għall-MUS u 25% imur għad-dipartiment jew il-fakulta` li tappartjeni l-lecturer li jkun organizza dak il-kors.   

  PROF. DANIEL DARMANIN:  U dak huwa mod biex speċi ta’ jiġu ssussidjati wkoll spejjeż tad-dipartimenti minħabba l-constraints tal-budget.

  THE CHAIRMAN:   Iżjed kummenti?  L-Onor. Bartolo.

  ONOR. EVARIST BARTOLO:   Fl-istess paġna fl-aħħar vers hemm imniżżel li “The companies articles do not require any directors to retire by rotation”.   Jiġifieri dawn qegħdin hemm ad aeternum?

  PROF. IAN REFALO:   In-nomina ssir mill-kunsill u dan jista’ jbiddel id-diretturi kollha meta jrid.  

  THE CHAIRMAN:  Iżjed kummenti?  L-Onor. Bartolo.

  ONOR. EVARIST BARTOLO:   Xtaqt ngħaddi għal paġna 5 ta’ l-istess accounts fejn hemm li l-cost of sales jammonta għal Lm214,364.   Dawk huma sales of services li xtara xi ħaddieħor mingħand l-MUS?

  PROF. DANIEL DARMANIN:   It-turnover huwa l-consultancies u l-courses li nkunu qegħdin nagħmlu; il-cost of sales huwa l-ispejjeż li nkunu għamilna għal dawk il-courses.  Jekk, per eżempju, tieħu l-korsijiet tara li jkun hemm kontribuzzjoni ta’ ċertu ammont, filwaqt li jekk tieħu l-consultancy, dawn jonqsu.  Jiġifieri fil-fatt għandek it-turnover total income, il-cost of sales huwa xi swew kull sezzjoni ta’ provvediment li toffri l-MUS.  U l-MUS għandha publications,  testing service, consultancy service u educational courses and seminars.  

  THE CHAIRMAN:   L-Onor. Galea Pace.

  ONOR. VICTOR GALEA PACE:  Jekk l-MUS at a given year ma tagħtix servizz ta’ konsulenza minn fejn iddaħħal il-fondi tagħha?  

  PROF. DANIEL DARMANIN:    Jekk tagħmel hekk allura wieħed ikun irid jara x’jagħmel!   Rigward courses irrid ngħid li aħna konna nagħmlu ħafna korsijiet li biex ngħid hekk m’humiex ta’ livell universitarju imma ħassejna li konna qed nagħmlu ġid lill-ekonomija Maltija. Pero` li ġara kien li kien hemm min beda jibgħat għal dawn il-korsijiet lil xi ħadd li kien jieħu n-noti mbagħad jagħmel hu l-istess korsijiet bi prezz irħas għaliex filwaqt li aħna nqabbdu professuri u lecturers fully qualified, hu jqabbad wieħed li jkun.  M’iniex qed ngħid li għandna xi provi imma għandna s-suspetti tagħna f’din il-ħaġa. Allura d-deċiżjoni tal-bord kienet li għas-sena akkademika li ġejja nibdew nagħmlu korsijiet aktar speċjalizzati la dawn it-tip ta’ korsijiet qed isiru minn ħaddieħor – fil-fatt qed isiru wkoll mill-ETC u b’daqshekk m’hemm xejn ħażin.  

  THE CHAIRMAN:   L-Onor. Galea Pace.

  ONOR. VICTOR GALEA PACE:   Qatt kontu nvoluti mal-Young Enterprise?  

  PROF. DANIEL DARMININ:   Ġieli niġu appuntati judges, per eżempju, jien kont judge, pero` iktar ikollna kuntatt magħhom f’livell li huma jikkonsultawlna u aħna mill-aħjar li nistgħu ninkoraġġuhom.  

  THE CHAIRMAN:   L-Onor. Bartolo.

  ONOR. EVARIST BARTOLO:  Meta tqabbel il-figuri - dejjem qed nibqgħu fuq paġna 5 – tas-sena 2000 ma’ dawk tas-sena 2001 issib li filwaqt li fl-2001 kellek turnover ikbar, il-profitt kien inqas.  Ġie analizzat x’jistgħu jkunu r-raġunijiet biex forsi jittieħdu passi rimedjali għas-snin li ġejjin?  

  IS-SUR IVAN GRIXTI: Prattikament ir-raġuni kienet minħabba li l-overhead costs ta’ l-MUS, b’mod partikolari s-salarji, żdiedu għaliex embarkajna fuq proġett ta’ investiment biex nespandu l-attivitajiet l-oħra, speċjalment in-naħa xjentifika u għalhekk kien hemm dak it-tnaqqis fil-profitt.  Barra minn hekk kien hemm ukoll reviżjoni ta’ salarji bi ftehim kollettiv mal-union li tirrappreżenta lill-ħaddiema.  

  ONOR. EVARIST BARTOLO:  Imma mbagħad il-fees li l-universita` tiċċarġja biex toffri dawn is-servizzi, baqgħu fissi?  Jiġifieri ż-żieda li kellkom fl-ispiża m’għaddejtuhiex lill-klijenti tagħkom?

  PROF. JOSEPH MICALLEF:   Le, anzi kultant kellna nnaqqsu l-fees għaliex qed naħdmu f’ambjent aktar kompetittiv.

  ONOR. EVARIST BARTOLO:  U ma jkunux akkademiċi individwali dawn li qed jikkompetu magħkom?

  PROF. DANIEL DARMANIN:   Dak huwa d-dettriment li għandna, li aħna rridu nkunu professional ħafna f’ċerti affarijiet, imbagħad ikun hemm min jitfgħalek tender b’nies li ma jkunux daqstant professional, dak li jkun imur wara l-prezz u aħna nitilfu t-tender.  
  ONOR. EVARIST BARTOLO:  Il-punt tiegħi kien jekk jirriżultax li fost il-kompetituri tagħkom hemmx akkademiċi individwali stess li qegħdin undercutting you.

  PROF. DARMANIN:   Le, ma jirriżultalniex.

  THE CHAIRMAN:   Iżjed kummenti?  L-Onor. Bartolo.

  ONOR. EVARIST BARTOLO:  F’paġna 13 tissemma l-figura ta’ Lm17,383 li hija bank interest.  Dak ifisser li għandkom flus investiti jew depożitati f’bank?

  PROF. DANIEL DARMANIN:   Iva.  Fil-fatt l-MUS kienet bdiet b’Lm500.   Niftakar li kien ġie fuqna Dr. Karmenu Mifsud Bonnici bis-suġġeriment u kienu ħarġu Lm99,500 l-MDC u l-universita` ħarġet Lm500.  Aħna ma konna komdi xejn b’din is-sitwazzjoni fejn l-universita` kellha kumpannija ta’ din il-kwalita` li kienet importanti għat-technology transfer u kellha biss Lm500 minnha u Alla jaħfirlu r-rettur George Xuereb u jien - li kont involut fiha mill-bidu -  konna tajna l-parir li jkun hemm “A” shares u “B” shares; l-universita` jkollha 500 “A” shares li l-poteri tagħhom ikunu qawwija ħafna li jkunu qishom il-golden shares. Bis-saħħa t’hekk l-universita` żammet ħafna drittijiet. Naturalment l-MDC ħassew li mhux qed jieħdu l-parti tagħhom mill-profitti li jkun hemm u allura l-MUS spiċċat xtrat ix-shares ta’ l-MDC pero` ma kienet ħarġet xejn iktar flus.   

Kien hemm ukoll at one time ix-shares tal-Salford University għaliex aħna ridna nassoċjaw ma’ kumpannija li kienet universita` biex nitgħallmu kif topera u kien jiġi Nigel Eldred jirrapreżentaha.  Meta tgħallimna u ħadna dan kollu aħna xtrajna lilhom ukoll.  Illum tista’ tgħid li n-net book value ta’ l-MUS huwa ta’ Lm136,000 li kollha baqgħu ġol-kumpannija.  Huwa veru li l-MUS hija likwida ħafna, pero` l-MUS trid tkun alert ukoll għal xi opportunita` li tista’ tinqala’ għaliex aħna nemmnu wkoll fil-venture capital, fis-sens li jekk ikun hemm xi lecturer li jrid jieħu xi sogru u ħadd ma jkun lest li joħroġ il-flus, l-MUS tkun lesta li tidħol għas-sogru jekk tħoss li l-proġett għandu ċans jirnexxi.  L-MUS m’hijiex qiegħda biss biex tħares lejn il-lat ta’ profitti, imma anke biex tagħti opportunita` li xi ħadd li jkollu idea tajba u ma jkollux il-backing finanzjarju neċessarju.  

  THE CHAIRMAN:  Iżjed kummenti?  L-Onor. Bartolo.

  ONOR. EVARIST BARTOLO:  Fl-istess paġna n-naħa t’isfel jissemmew id-directors’ emoluments.  Dawk is-salarji xi jkopru?  Lil min jingħataw is-Lm6,500?  

  PROF. DANIEL DARMANIN:   Nixtieq li din l-informazzjoni ngħadduhielkom b’mod privat aktar ‘il quddiem.  

  THE CHAIRMAN:   Jien nissuġġerixxi li nimxu kif ġej.  Għadu mhux determinat jekk il-Parlament hux se jaġġorna l-ġimgħa d-dieħla jew il-ġimgħa ta’ wara, għalkemm jidher li hemm ix-xewqa li jaġġorna l-ġimgħa d-dieħla.  Għalhekk kont se nissuġġerixxi li jekk il-Parlament ikun għadu sitting bħal-lum ħmistax naġġornaw il-laqgħa tal-lum għal bħal-lum ħmistax ….   (Interruzzjonijiet)  Jekk ma tkunux available allura naġġornaw għal data oħra.  

  ONOR. GEORGE HYZLER:  Mr Chairman, normalment wieħed jistabbilixxi xi time limit għal diskussjoni.   Jiġifieri jekk se niftehmu li se jkun hemm seduta oħra fuq dan is-suġġett …

  THE CHAIRMAN:  Jien min-naħa tiegħi xi żewġ mistoqsijiet jew tlieta għandi, imma intom il-Membri tridu tiggwidawni.

  ONOR. GEORGE HYZLER:   Fil-fatt jien ħsibt li se nispiċċaw illum.  M’għandi l-ebda diffikulta` li ssir seduta oħra  imma almenu niftehmu li f’seduta oħra nispiċċaw ħalli ma nibqgħux inkarkru għax inkella l-universita` se tkun ħadet ammont sproporzjonat tal-ħin tal-PAC.

  THE CHAIRMAN:   Jien ma rrid niċċensura lil ħadd; tridu tiggwidawni intom skond l-ammont ta’ mistoqsijiet li għandkom.  

  ONOR. EVARIST BARTOLO:  Mr Chairman, hawnhekk qed nitkellmu fuq għaxar kumpanniji.  L-akbar qawwijin naħseb li kienu dawn li ddiskutejna llum imma għad fadal x’wieħed jiddiskuti.

  ONOR. GEORGE HYZLER:  Imma huma kumpanniji żgħar ħafna!

  ONOR. EVARIST BARTOLO:  Naħseb li session oħra tkun biżżejjed.  

  ONOR. GEORGE HYZLER:  M’għandix diffikulta`.  

  THE CHAIRMAN:  Mela nagħmlu session oħra u forsi nagħmluha itwal biex tkun self-contained.  L-ewwel neħilsu mis-subsidiaries imbagħad nieħdu l-outstanding items li baqa’.  

Qabel naġġorna l-laqgħa nixtieq nawgura lill-Awditur Ġenerali għall-ħatra tiegħu b’riżultat ta’ mozzjoni li għaddiet unanimament mill-Kamra llejla.  Nawguralu snin oħra ta’ fejda f’kariga delikata u sensittiva imma importanti ħafna. Nirringrazzja lil kulħadd u naġġorna l-laqgħa għal wara r-recess tas-sajf.  

Fit-8:21p.m. il-Kumitat aġġorna.

